
   Самант пек — пурнăç, е — пин çуллăх тейĕн.

Е тепĕр чух тĕтре пек, тĕлĕк пек

вăл сирĕлет — вĕçсе иртен телейĕн.

Мĕскер теме пулать ку тĕлĕшпе?



Мĕскер теме? Кама мĕнле Тур çырнă.

Эп хам шеллеп пурнăçа мар, вута,

чунри вута, вăл чи хакли ыр çыннăн,

çав çухалать, сӳнет, çав макăртать.



Вут — ялкăшса — çут тĕнчене çутатрĕ.

Çап-çутă турĕ пĕтĕм тĕнчене!

Сӳнет те çухалать ак: çук ниçта та.

Те çавăнпа мана хăйпе чĕнет.



Пин çуллăха... Çук, çук, каймастăп эпĕ.

Тен, каяймастăп? Тĕттĕм малашра

яшлăхри пек вутсем çунаймĕç тетĕп.

Телейлĕн çунтăм эпĕ яшлăхра!



Унта пурте юрлатчĕ те ташлатчĕ.

Хăш хушăра самант пек, тĕлĕк пек

йăлт иртрĕ? Каласамччĕ, шухăшлавçă.

Мĕскер эс шухăшлан ку тĕлĕшпе?

  